
Aðfaraorð  

Áttundi og níundi áratugur tuttugustu aldar var áhugaverður tími á Íslandi. Þetta voru ár verklegra 

framfara og mikillar fjárfestingar í sjávarútvegi en jafnframt þenslu og veikrar hagstjórnar. Vextir voru 

njörvaðir niður af stjórnvöldum, skráð atvinnuleysi hélst neðan við 1%, en verðbólga lá á bilinu 10 ‐ 

80% nær allt tímabilið. Þetta voru líklega góð ár að mati margra en hin langvarandi þensla hafði að 

lokum afdrifarík eftirköst því eftir að þorskveiðarnar brugðust árið 1988 hófst niðursveifla, sú lengsta 

í nútíma hagsögu landsins, er stóð allt til ársins 1994. Á þessum sex döpru árum voru gerðar 

gagngerar umbætur á efnahagslífi landsins og úr ösku verðbólgubálsins reis síðan nýtt Ísland sem nú 

kennir sig við útrás, markaðsfrelsi og samkeppnishæfni.  

Þegar litið er til baka vekur það furðu að íslensku bankarnir hafa verið í fararbroddi í erlendum 

landvinningum eftir að fjármálakerfið var opnað og einkavætt í ljósi þess hvað þeir höfðu búið lengi 

við erfiðar og frumstæðar aðstæður vegna hafta, ríkisafskipta og verðbólgu. Var það vegna þess að 

reynsla og arfleifð verðbólguáranna hafi reynst þeim svo drjúgt veganesti úti í heim? Eða er ástæðan 

sú að ný kynslóð hafi þurft að byrja frá grunni við uppbyggingu eftir nýjum forskriftum – laus undan 

böggum fortíðar? Þessum og raunar mörgum öðrum spurningum um verðbólguáratugina tvo er erfitt 

að svara sökum þess að hagsaga þessara ára er að mestu leyti óskrifuð – sérstaklega þegar kemur að 

því er lýtur að hagstjórn og bankastarfsemi. Þessari sérútgáfu Tímarits um viðskipti og efnahagsmál er 

ætlað bæta úr þessu með því að birta gagnorða ritgerð Jónasar Haralz um störf sín sem bankastjóri 

Landsbankans árin 1969 ‐ 1988.  

Jónas Haralz var mitt í hringiðu efnahagsmála á síðari hluti tuttugustu aldar með störfum sínum sem 

efnahagsráðgjafi ríkisstjórna, forstjóri Efnahagsstofnunar, bankastjóri Landsbankans og í fjölmörgum 

öðrum ábyrgðarstöðum fyrir þjóðina. Jónas þekkir þennan tíma frá fyrstu hendi. Hann var nálægur 

þegar allar helstu ákvarðanir voru teknar – og oft hafður með í ráðum en stundum aðeins áhorfandi. 

Jónas býr einnig yfir þeim gullvægu eiginleikum góðs sagnaritara að vera sannorður, nákvæmur og 

minnugur – sem sést vel í þessari ritgjörð. Þá hefur Jónas einnig lagt sérstaka áherslu á að leita eftir 

umsögn og leiðréttingum hjá sem flestum núlifandi einstaklingum er komu að þeim málum sem 

ritgerðin snertir. Það er því fullvissa þess sem hér heldur á penna að ritgerð Jónasar sem nú kemur 

fyrir almenningssjónir mun verða grundvallarheimildarrit um verðbólguárin sem sagnfræðingar munu 

vitna til um næstu framtíð. 

